23PES-95
UPN talde parlamentarioari atxikitako foru parlamentari Leticia San Martín Rodríguez andreak idatziz erantzuteko galdera egin du (11-23/PES-000095), jakin nahi baitu “odol-emateetarako herrietara eta beste tokietara joaten den autobusa zergatik ez den gehiago erabiltzen, autobusaren ordez beste zer erabiliko den eta neurri hori behin-behinekoa ala behin betikoa den”. Hona hemen Nafarroako Gobernuko Osasuneko kontseilariak ematen dion informazioa: 
Nafarroako Odol eta Ehun Bankuak (NOEB) 2006ko maiatzaren 12an matrikulatutako Volvo markako autobus bat erabili izan du odol-bilketak egiteko ohiko bi gune finkoetatik kanpoko tokietan. 
Galderaren lehenengo zatiari erantzunez (“autobusa zergatik ez den gehiago erabiltzen”) esan behar da 2023ko ekainaren 29an, ibilgailuen azterketa teknikoan (IAT), emaitzari buruzko aurkako txostena eman zela, ohar honekin:  “Ibilgailuak ezin du zirkulatu salbu eta tailerrera eramateko edo haren egoera erregularizatu eta IAT estaziora berriz ekartzeko”. Autobusa zentro edo laborategi ziurtatu batean homologatu eta gero, IAT estazioan onartu eta aldeko txostena eman behar diote. Ekintza horiek bukatu gabe daude oraindik. 
Galderaren bigarren zatiari erantzunez (“autobusaren ordez beste zer erabiliko den”), esan behar da autobus karrozeriadunari zirkulazioa debekatu zitzaion egunetik aurrera transfusioko eskualde-zentro guztiak metodo erabiliena eta ohikoena erabiltzen ari direla. Hain zuzen ere, sei plazako furgoneta da autobusaren ordez erabiltzen ari den metodoa. Badu nahikoa leku osasun-langileak eta beharrezkoa den material eramangarria eramateko (homologatutako ohatila eramangarriak, kalibratuta eta balidatuta dauden balantza-baskula irabiatzaileak, erretilu hoztuak, bihotz-gelditzeetarako orga egiaztatua, botika kutxa, ordenagailu eramangarriak, material sanitarioa, bulegotikakoa, dokumentazioa, etab.), odol-bilketako saio bakoitzean 30-50 odol-emate lortzen saiatzeko. 
Galderaren hirugarren zatiari erantzunez ("neurri hori behin-behinekoa ala behin betikoa den"), gaur egun behin-behinekotzat jotzen dugu. Kudeaketa teknikoen emaitza eta autobusaren egoeraren, balio-bizitzaren eta bideragarritasunaren ebaluazioa ezagutzeko zain gaude, eta teknikariek ziurtatu behar dute autobusak gutxieneko baldintzei eusten ahalko diela odol-emaileak egokiro artatzeko eta ezarritako helburua lortzeko. 
Metodo berria erabiltzen hasi zenetik hiru hilabete igarota, emaitzak ontzat eman ditzakegu. 
Hori guztia jakinarazten dizut, Nafarroako Parlamentuko Erregelamenduaren 215. artikulua betez. 
Iruñean, 2023ko urriaren 16an

